
        
            
                
            
        

    
	Ч. ОЙДОВ

	 

	АЛИА ТОГМИД

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1981 онд хэвлүүлсэн “Алиа Тогмид” номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 

	[image: Image]



	
АЛИА ТОГМИД

	 

	(3 бүлэг, 3 үзэгдэлтэй хүүхэлдэйн жүжиг)

	 

	ТОГЛОГЧИД

	 

	Тогмид

	Шарав — Тогмидын найз

	Багш — Эдний багш лам

	Лам — Нярав

	Төмөрбат — Тогмидын авга ах

	Дарь — Төмөрбатын авгай

	Түшмэл — заргач

	Зарлагч

	Цагаан морь, ишиг, нохой, тэмээ зэрэг амьтад оролцоно.

	 

	ОРШИЛ

	 

	(Хөшигний өмнө гоёмсог сайхан сандал байна. Зарлагч гарч ирээд үзэгчдэд хандаж хэлэх нь)

	— За хүүхдүүд ээ! Өнөөдөр та нарт өвгөн Тогмид гуайн бага насны явдал хөөрхийлөлтэй мөртөө хөгжилтэй юм шүү. Танилцацгаа! Өвгөн Тогмид гуайтай! 

	(Өвгөн Тогмид гарч ирнэ.)

	Тогмид — Сайн байцгаана уу, хүүхдүүд ээ? 

	Зарлагч — Энд суу, Тогмид гуай! (сандалд суулгаж) Суугаад яривал амар байх (явна).

	Тогмид — (сууж) Би одоогоос ядардаг болж байна. Өвгөн нь 85 хүрчээ. Дүү нар минь та нар бүгдээрээ миний насыг авч 85 хүрээрэй (Амьсгаагаа дарж):

	— За хүүхдүүд ээ, өвгөн ах нь та нарт хувьсгалын өмнө үед хүүхдүүд яаж амьдардаг байсныг би хэлж өгье. Та нарт лав сонин байх биз. Ингэхдээ ардын хүүхдүүд бид хэдийгээр дарлагдаж зовж байсан ч гэсэн хэзээд зоригтой золбоотой байж, дарлагч этгээдтэй тэмцдэг байсан юм. Миний аль хөглөж явсныг, тэр гэх вэ хүүхдүүд минь. Одоо санахад би лам багшийндаа бурхан тахилын тоос арчиж байсан шиг санагдана. (Инээж) Тийм ээ! Би нэг нөхөртэйгөө бурхан тахилын тоос арчсан юм байна. Яг л ийм байсан юм (гээд эргэтэл хөшиг нээгдэж өвгөн Тогмид далд орно).

	 

	НЭГДҮГЭЭР ҮЗЭГДЭЛ

	 

	(Томхон ламын зуны байшингийн доторх засал байна. Хоймор талаар том ширээн дээр гүнгэрвааны дотор гуулин бурхан, дэлгэмэл бурхан байна. Бурхны урдуур том балин, зул, хүж, цөгц өрөөстэй харагдана. Тогмид Шарав хоёр байна. Шарав өдөн гүвүүрээр бурхан тахилын шороо тоос гүвнэ. Тогмид тахилын цөгц арчиж байна.)

	Тогмид — За хоёулаа бушуухан цэвэрлэчихье. Үүний чинь би амархан цэвэрлэдэг юм.

	Шарав — Та арчиж дуусав уу? 

	Тогмид — Дууслаа (Шаравын гүвүүрийг авч түргэн түргэн гүвж байгаад нэг бурхныг унагана).

	Шарав — Яадаг билээ, хагарчихлаа! 

	Тогмид — Алив (үзэж). Нээрээ хагарчихжээ. Өнөө амилсан бурхан гэдэг нь байна шүү дээ! 

	Шарав — (уйтгартай) Одоо бид хоёрыг багш зодно оо! 

	Тогмид — (Самгардаж) Наахыг бодъё. Хэн үүнийг ил гаргав?Уг нь далд байдаг бурхан шүү дээ.

	Шарав — Багш ирлээ! Багш ирлээ! (Чимээгүй болно. Багш ирнэ).

	Багш — За та хоёр дуусав уу? 

	Тогмид — (Сэргэлэнгээр) Дууслаа, багш аа! 

	Багш — Тэгвэл номоо уншицгаа! Цээжилсэн үү? 

	Шарав — За, багш аа (түгдэрнэ).

	Тогмид — За багш аа, цээжилсэн.

	Багш — Аа тийм! Та хоёр ч ямар бүтэлтэй амьтад биш дээ. Өөрөө явахаас даа. Номоо сайн уншиж цээжлээд сууж бай! (явна)

	Шарав — Ашгүй, мэдсэнгүй шүү.

	Тогмид — Хэзээд мэднэ л дээ.

	Шарав — Ингээд яах вэ? 

	Тогмид — Нэг л арга бодно доо! 

	Шарав — Та ч ном сайн мэднэ. Ингээд ажилд сайн болохоор бага зодуулдаг. Би л харин хэцүүдэж дээ. Таныг байхад ч яах вэ, та надад туслаад зодуулдаггүй юм. Таны эзгүй хойгуур хэчнээн их зодуулдаг гэж санана. Би шөнө болгон ээжийгээ зүүдэлж, орондоо уйлдаг.

	Тогмид — Дүү минь! Би цөмийг мэддэг шүү! Ингээд би чамд хайртай байдаг юм. Шарав аа! Эр хүн гэдэг чинь зоригтой золбоотой байх хэрэгтэй. Эр хүн өсдөг, эсгий сунадаг гэж дуулсан уу? Чи бол надаас бага байна. Би одоо 14 настай, чамаас 4 ах. Ингээд бас бага наснаасаа өнчин өрөөсөн болоод, эдний элдүүрийг сайн авсан хүн байгаа юм. Чи миний яаж зодуулж жанчуулж байсныг мэдэхгүй.

	Шарав — Та бас аав, ээж байхгүй юм уу? 

	Тогмид — Надад ойр төрлийн хүн гэхээс ганцхан авга ах л бий. Миний авга ах сайн гөрөөчин хүн байгаа юм. Ноднин жил намайг эргэж ирээд, «Ээ дээ дүү минь ингэж тамаа үзэж байхаар нэг тийшээ замаа харвал дээр юм даа. Гэвч чиний нас бага байна даа гайгүй» гэсэн.

	Шарав — Та бид хоёр адилхан юм. Би бол ганцхан ээжтэй. Ээж минь намайг наашаа гарахад өвчтэй байсан. Би ээждээ аргал түүж, айлын хурга хариулж, тараг, сүү олж өгдөг байсан. Би гэртээ байхдаа ч их ажил хийдэг байсан. Гэхдээ энэ багш шиг, хийсэн юм болгон гологдож зодуулдаггүй байсан.

	Тогмид — Үгүй өнөө бурхнаа яадаг билээ? 

	Шарав — Нээрээ яадаг билээ. Одоо багш ирээд мэднэ дээ.

	Тогмид — Мэдэх нь заавал мэднэ. Харин өнөөдөр үү, маргааш уу? 

	Шарав — Таныг багш амархан зоддог юм уу даа? 

	Тогмид — Яаж байна? 

	Шарав — Таныг зодуулж байхыг олон харсан, ингэхэд ёолж уйлж байхыг чинь ердөө үзээгүй.

	Тогмид — Хаанаас даа дүү минь. Эд чинь далайсан гараа хэзээ ч өрөвдөж буулгахыг бодохгүй. Чи үүнээс хойш зодоход нь битгий ёол. Битгий уйл. Шүдээ тас зуугаад л «өнөөдөр чи зодож л бай! Мөд чамаас хариугаа авах цаг ирнэ» гэж бодоод л муухай хараад л зодуулаад байгаарай, мэдэв үү? 

	Шарав — Та тэгдэг гэж үү? Өө, би танд нэг юм хэлэх гээд мартжээ. Өчигдөр цогчин гэсгүй энд морилж ирсэн. Түүнд багш таныг муулаад л байна билээ. Ингээд таныг нэг сайн хашрааж өгөөрэй гэж гуйж байна билээ.

	Тогмид — (сандарч) За тэгээд? 

	Шарав — (элэглэж) Аа тэгвэл би нэг турсагыг нь сайн гэгч нь хуулаад өгье гээд л шүдээ зууж байна билээ.

	Тогмид — За тэгвэл ч бүр сайн болох нь тэр дээ. Тэр цогчин гэсгүй гэдэг чинь хоёр ч хүүхдийг үхтэл зодсон араатан байгаа юм.

	Шарав — (Айж) Яадаг билээ.

	Тогмид — Чи сайн сонсов уу? Хэзээ зодно гэж байна? 

	Шарав — Өчигдөр хэлсэн шүү дээ. Нөгөөдөр над дээр ирүүлчхээрэй гэсэн. Одоо маргааш болох нь дээ.

	Тогмид — Аа тийм үү? Тэгвэл маргааш болтол ч бас зай байна даа, гайгүй (Багш ирнэ).

	Багш — Та хоёр өдий болтол зүгээр сууцгааж байна уу? 

	Тогмид — Үгүй багш аа, бид хоёр тун сая бурхан тахилынхаа тоосыг арчиж дуусаад байна.

	Багш — (Ширээг хуруугаараа арчиж) Ингэж цэвэрлэдэг юм уу? 

	Тогмид — Сайн л цэвэрлэсэн юм шүү дээ, багш аа! 

	Багш — Дуу! Дуугаа тат, хар тархи чи! Одоо бушуухан нэг, хүн шиг хоол хийгээд орхи. Бас шөнө энэ хэдэн зулын гэрэл ном уншихад харагдахгүй байна. Чи ер нь надаар хэлүүлэлгүй нэг дэн хийгээд байхад яадаг юм бэ? 

	Тогмид — За багш аа, би одоохон бүгдийг хийгээд барья.

	Багш — Шавь минь, хүү минь. Тогмид оо! Чи одоо нас өтөлсөн багшийгаа их уурлуулах юм байна шүү.

	Тогмид — Багш л өөрөө биднийг зүгээр байхад уурлаад байдаг шүү дээ.

	Багш — Багш нь настай болчхоод зан авир ч хүртэл адайр болчихжээ.

	Тогмид — Багш ч бузгай эелдэг сайхан зантай хүн сэн дээ.

	Багш — Чадалтай байхдаа ч... үгүй, үгүй одоогоос зангаар дээр байсан байх аа? 

	Тогмид — Яриагүй дээр байсан.

	Багш — За чи бушуухан нэг хүн шиг хоол хийгээд ир! 

	Тогмид — Одоохон, багш аа! 

	Багш — Багшийнхаа шүд муутайг мэдэхгүй биш дээ.

	Тогмид — Тийм ээ, багшид зөөлөн аятайхан л хоол хэрэгтэй. Би багшдаа хүн шиг хоол хийдгээ үзүүлье.

	Багш — Ай даа, тэгж үз шавь минь (Тогмид явна)! 

	Тогмид (Явахдаа хажуу тийш) Багшийнхаа сайхан зантай байгаагийн учрыг ч би мэдээд л байна л даа. Намайг өөрөө дийлэхээ байхаар цогчин гэсгүйд хэлж үхтэл зодуулах гэж байгаа юм. Тэр цогчин гэсгүйг чинь би бас мэднэ. Хоёр ч хүүхдийг үхтэл зодсон араатан даа. Гайгүй маргааш болтол бас зай байна (далд орно).

	Багш — (Шаравт) Чи муу хар новш, энэ мууд уруу татагдаад л юу ч хийхгүй сууна уу? 

	Шарав — Аа багш аа, би хийсээн.

	Багш — Наашаа яваад ир! 

	Шарав — (Айж) Үгүй багш аа, та яах нь вэ? 

	Багш — Наашаа яваад ир гэж байна шүү! 

	Шарав — Багш аа, би яагаа ч үгүй шүү дээ.

	Багш — Яагаа ч үгүй тусмаа л ирдэг юм биш үү? Наашаа яваад ир гэж хэлж байна уу, үгүй юу? 

	Шарав — Багш минь намайг битгий зодоорой (ойртон очиж сөхрөн сууна).

	Багш — (Шаравыг барьж аваад, таягаа далайж) Чи Тогмидод юу гэж ярьсан бэ? Өчигдрийн яриаг чи хулгайгаар сонссон байх, түүнийгээ ярьсан уу? 

	Шарав — Үгүй, би юу ч яриагүй, 

	Багш — Аа тийм үү? Чи ярьсан. Нүүрэн дээр чинь ил байна (хайр гамгүй зодно).

	Шарав — (чарлаж) Үгүй би яриагүй, багш аа! ёо ёо.

	Багш — Үнэнээ хэлнэ үү, үгүй юу? Бушуу хэл! (Шарав үл дуугарна). Аа, бас Тогмидыг дуурайж яс заах санаатай юу? (Улам ширүүнээр толгой тархигүй зодоход Шарав ухаан алдан унана). За ингээд хэвтэж бай, муу хог! (гадаа гарч) Тогмид оо, хоол чинь бэлэн болж байна уу? 

	Тогмид — (гарч ирээд) Одоохон, багш аа. Тун удахгүй (далд оров).

	Багш — Яасан их уддаг хоол бэ? (Хойноос нь орно. Шарав салгалан босов).

	Шарав — Ээж минь хүрээд ирдэг болоосой доо. Тэгвэл би хамаг зовлонгоо хэлээд уйлах сан. Ээж минь намайг өрөвдөөд буцаагаад авах сан байх даа (Уйтгарлана). Ээжтэйгээ хоёулаа байхад ядуу зүдүү ч гэсэн ямар сайхан байж вэ! 

	(Үдэш болж байшин дотор бүрэнхий болон зулын гэрлүүд сүүмэлзэнэ. Гадаа тэнгэрт од мичид гялалзан, хөмсгөн сар харагдана. Багш орж ирэв.)

	Багш — Бас л ухаан ороогүй хэрэг үү. (Хөлөөрөө өшиглөж) худлаа баашилж байгаа юм (гэснээ бурхнаа ажиглаж). Хүүе хүүе байз, амилсан бурхныг минь ил гаргажээ. (Очиж үзээд) Уухай бүр хагалчихжээ. Үгүй ер нь энэ ч бүр хэрээсээ хэтэрсэн хэрэг ээ! Олон амьтанд амилсан бурхан гэдэг нь зүгээр л нэг шавар бурхан байна билээ. Бид хагалчихсан гэж ярих болох нь ээ.

	Шарав — (Зүүдлэн) Ээж ээ, намайг багш их зоддог. Өдөр болгон, хоёр гурав зоддог. Эндээс салгаж аваач дээ! 

	Багш — Чамайг л бас их салгаж авна байх аа. Чиний тэр дууддаг ээж чинь аль эрт эрлэгийнд очоод яс нь хувхай цайгаад хэвтэж байгаа. Муу гөлөг (модон таягаараа толгой тархигүй зодно).

	Шарав — Ёо, ёо... багш минь амь авар! Ээж ээ намайг аваач.

	Багш — Эрлэгийнд очсон ээжийгээ чи дуудаж чихийг нь халууцуулаад яана (улам зодож), Чи яах гэж энэ бурхныг ил гаргаж хагалав? 

	Шарав — Мэдэхгүй. Өөрөө унаад хагарчихсан. Ёо ёо... (буузны жигнүүр барин Тогмид орж ирнэ).

	Тогмид — Багш аа, хоолоо халуун дээр нь зоогло, Шаравын муу туранхай зовлогоос амтаар дээр байх.

	Багш — Үгүй чи харж байна уу? Энэ муу мам, амилсан бурхны минь ил гаргаад халгачихжээ.

	Тогмид — Хүүе! Амьтай юм болоод, өөрөө явж байгаад ойчсон байлгүй дээ. Өөрөө ойчсон хүүхэд ямар уйлах биш дээ.

	Багш — Юу гэнэ ээ?! Чи бас үүнийг хагалалцсан хэрэг үү? 

	Тогмид — Үгүй, үүнийг хэн ч хагалаагүй.

	Багш — Үгүй, чи үүнийг ямар бурхан гэдгийг мэддэг үү? 

	Тогмид — Мэднэ. Нэг муу шавар дүрс л байдаг юм. Амилсан бурхан гэж та хүнд худал хэлээд, далд хайрцагт нуугаад байдаг байсан.

	Багш — Ээ, та хоёр мэддэг юм бол ч яах вэ, багш шавь хоёрын амь нэг байдаг хойно, тийм ээ? 

	Тогмид — Тийм ээ, за багш аа хоолоо халуун дээр нь зоогло! 

	Багш — За хүүхээ тэгье. (Завилан сууж) Чи хэр зэрэг сайхан хоол хийв дээ? 

	Тогмид — Яг л багшийн зарлиг ёсоор хүн шиг хоол хийсэн дээ (жигнүүрээ урд нь тавина).

	Багш — Сайн байна. Дэн хийсэн үү? Бариарай! 

	Тогмид — Одоохон дэн хийе, багш аа (толгой дээрээ том ширээ барин зогсож). Багш аа! Хэр зэрэг дэнхийж байна.

	Багш — Үгүй, дэн, дэн, дэн хий гэсэн шүү дээ.

	Тогмид — Яагаа вэ? Тэгээд дэнхийж байна шүү дээ.

	Багш — Энэ нүгэлтэй хар тархи. Дэн хий гэсэн болохоос биш дэнхий гээгүй. За боль, аль вэ тэр хоолоо ойртуулаад аль! 

	Тогмид — За багш аа (жигнүүрийг урьд нь тавина).

	Багш — (Өндийж үзээд дотроос нь том гэгчийн хүний гурилан дүрс гаргаж) Энэ чинь юу вэ? 

	Тогмид — Яагаа вэ, хүн шиг хоол! Багш аа! 

	Багш — Юун хүн шиг хоол гэж? 

	Тогмид — Та хүн шиг хоол хий гэсэн шүү дээ.

	Багш — Задарсан хар тархи! Чи бүр ингэж тоглодог болсон уу? (Таягаа барин хөөнө. Тогмид Шарав хоёр зугтаж байшин тойрон гүйнэ. Багш хойноос нь хөөнө).

	Тогмид — Багш аа, бид хэн нь хэнийгээ хөөж байна вэ? 

	Багш — Тархийг чинь хага цохино доо.

	Тогмид — Тэг, тэг. Чадвал хагал (Багш хөөж л байна. Тогмид ард нь ирээд дамшиглан хашхираад эргэж зугтана).

	Багш — Ай даа чадалтай ч болоосой доо, чааваас (бахардан унана).

	Тогмид — Чадалтай байсан бол та лав тархийг минь хагалах байсан биз? 

	Шарав — За одоо бид хоёр сүйд болно шүү! 

	Тогмид — Сүйд болдог маань ч аль эрт болсон л доо. Хуучин хэргийн дээр шавар бурхны хэрэг. Одоо энэ. За дүү минь одоо оргохоос өөр зам алга даа.

	Шарав — Хаашаа? Оргосон хүүхдийг чоно барьдаг юм гэнэ билээ.

	Тогмид — Яваад азаа үзэхээс өөр зам байхгүй. Чи намайг дагаад яв! 

	Шарав — Чононд бариулчихгүй байгаа даа.

	Тогмид — Хээрийн чонотой тэмцэх нь хийдийн чонотой тэмцэхээс амархан. За явъя. Шарав минь! 

	Шарав — За.

	Тогмид — Баяртай, багш аа сайн сууж байгаарай.

	(Хөшиг)

	 

	ХОЁРДУГААР ҮЗЭГДЭЛ

	 

	(Хээр талд ачаатай тэмээ хөтөлсөн лам өөрөө цагаан морь унаад явж байна. Түүний хойноос Тогмид Шарав хоёр дагажээ. Тэмээн цуваа яваад байхад цаадах тайз нь алгуурхан эргэлдэж янз бүрийн байгалийн байдлаар солигдоно.)

	Тогмид — Бас гай байна даа. Энэ муу ламд ингэж баригдах гэж дээ.

	Шарав — Одоо яана даа, дахиад л багшдаа хүргэгдээд арьсаа хуулуулж дээ.

	Тогмид — За яах вэ, дүү минь газар бас л хол, бас л зай их байна. Чи өлсөж байна уу? 

	Шарав — Өлсөж байна. Чиний надад өгсөн жаахан махыг идэж дуусаагүй осолдоод, газар унагачихсан чинь өдөр ойчсон мах авдаггүй юм гээд энэ муу лам галд хаячихсан.

	Тогмид — Үүнийг ид (өврөөсөө ааруул гаргаж өгнө). Энэ муугийн хүнснээс чамд өгөх гэж хэдэн ааруул авсан юм. Үгүй бид хоёр даанч томоогүйтээд энэ ламд баригдлаа. Яах гэж замын ойрхон унтав аа? Хоёр өдөр, хоёр шөнө яваад, бараг газрын дунд хүрч явсан байх шүү.

	Лам — Ачаа хазайж явна уу, үгүй юу? Та хоёр сайн харж яваарай! 

	Тогмид — За, за тэгэлгүй яах вэ.

	Лам — Та нар лам хувраг хүүхдүүд байж, орон хийдээс оргоно гэнэ ээ. Энэ ч болдоггүй хэрэг ээ! 

	Тогмид — Ямар сайндаа ингэж явах вэ дээ.

	Лам — Зодуулахгүй, нүдүүлэхгүй хэн хэзээ сайн лам болж байсан юм бэ? 

	Тогмид — Тийм байх аа! Бид хоёр ч заавал сайн лам болох улс байгаа юм (явдал дундаа тэмээний ачаанаас савтай юмыг зориуд унагана).

	Шарав — Яах нь вэ? 

	Тогмид — Зүгээр, зүгээр энэ муу ламыг нэг сайн чадъя.

	Лам — Юм хум гээгдэх вий? Ачаа хазайх вий? Сайн харж яваарай! Битгий хоцроорой! Хоцорвол тархийг чинь хага цохино шүү.

	Тогмид — Лам гуай, лам гуай! Шуудайтай мах чинь аль хэдийн гээгдсэн. Бусад нь зүгээр.

	Лам — Юу? Тэгээд хэлэхгүй яасан юм бэ? (зогсоно)

	Тогмид — Түүнийг хэлээд яадаг юм бэ? Ямар өдөр ойчсон мах авах биш! 

	Лам — Хэн тэгж хэлсэн юм бэ? 

	Тогмид — Та Шаравт тэгж хэлсэн шүү дээ.

	Лам — Хар мал! Чи намайг хоолгүй болгоод яах нь вэ? 

	Тогмид — Өдөр ойчсон мах авдаг юм уу? 

	Лам — Тэгээд би хоолгүй яах юм бэ? 

	Тогмид — Энэ муу жаал жаахан махаа унагаачихсаныг та авхуулаагүй шүү дээ. Таны ёс журам чинь ядуу хүнд хамаатай, баян хүнд хамаагүй байдаг юм уу? 

	Лам — Нүгэл гэм, хар тархи! (Ташуураа далайж) Хаана ойчсон бэ? 

	Тогмид — Тээр тэнд ойчсон.

	Лам — Бас дүүрчихсэн амьтан байна даа (явна).

	Тогмид — Харав уу. Хэлэх үггүй болохоороо ташуураа далайж байхыг нь? 

	Шарав — Та яасан айдаггүй юм бэ? 

	Тогмид — Юунаас? 

	Шарав — Эднээс.

	Тогмид — Юу гэж? 

	Шарав — Юм бүхнээс нь та айхгүй юм.

	Тогмид — Элдэв юманд зөв, буруу, үнэн, худал гэж байдаг юм. Зөв, үнэн юм бол юунаас ч айхгүй баатар байдаг. Буруу, худал юм болгон аймтгай, дорой байдаг юм.

	Шарав — За одоо яах вэ? 

	Тогмид — Бас л нэг арга бодно доо.

	Шарав — Ямар арга? 

	Тогмид — Ямар ч яах вэ. Энэ муу лам манай ахын нутгаар явж байгаад ирсэн бололтой. Морь нь ахын ганц цагаан морьтой тун адилхан юм. За би энд үхсэн юм шиг хэвтээд л байя. Чи учиргүй чанга уйлаад л «лам гуай нааш ир, сүйд боллоо» гэж хашхираарай.

	Шарав — Тэгээд...

	Тогмид — Тэгээд ламын ирэхээр таны тэмээ чинь Тогмидыг тийрээд алж орхилоо. Одоо яах билээ гээд л уйлаад байгаарай. Тэгж байгаад ганцхан сайхан чадчихъя! 

	Шарав — За.

	Тогмид — За хашхираарай! (Өөрөө хэвтэнэ.)

	Шарав — (Орилж) Лам гуай, лам гуай нааш ир! Сүйд болчихлоо (лам ирнэ).

	Лам — За, юу болоов? 

	Шарав — Тогмидыг тэмээ тийрээд алж орхилоо.

	Лам — (Тогмидыг хөдөлгөн үзэж) Хээ үхлийн нь шороо энд пур хийж л дээ. Одоо яах вэ дээ, хэвтэж л байг. Сэхвэл сэхнэ л биз, үгүй бол үхнэ л биз. Ер нь энд чинь үдлээд явъя байз хө. Гэдэс ч өлсөж байна. Морио ч хэд хазуулъя (морио тавиад өөрөө ууттай юм гарган иднэ). Үгүй ямар сайхан амттай юм бэ? Чи мөн амны хишиггүй хүүхэд юм даа. Ийм сайхан юм идэх заяагүй.

	Шарав — Тийм юм байна.

	Лам — Чи юм идэх сэн гэж бодож байна уу? 

	Шарав — Бодоод ч яах вэ дээ.

	Лам — Нээрээ ч тийм дээ (инээнэ). Чи түрүүхэн мах идсэн шүү дээ. Одоо яалаа гэж өлсөх вэ? 

	Шарав — За тийм ээ.

	Лам — Битгий наашаа харж, идэж байгаа юманд хорхойгоо оруулаад бай. Цаашаа хар! 

	Шарав — Би таныг хараагүй байна.

	Лам — (Идэж идэж) Ёо ёо, нэг тэнхээ орлоо. Жаахан дуг хийгээд авъя.

	Лам — Чи тэр тэмээнүүдийг сайн харж байгаарай. Бас энэ золиг сэргэж магадгүй, тэгвэл надад хэлээрэй.

	Шарав — За, за.

	Лам — Тэр буур чамайг тийрсэн бол дээр байсан юм даа. Энэ нь овоо чадалтай, ажилд сайн юм билээ. За яах вэ, яах вэ? (Гэдрэгээ харан хэвтсэнээ) Ээ, энэ муу золиг чинь хулгай хийж магадгүй (шуудайтай юмаа дэрэн дороо хийнэ, удалгүй хурхирч эхэлнэ).

	Шарав — (Тогмидод) Унтчихсан шүү! Унтаж байхыг нь сонсож байна уу? 

	Тогмид — За байз, сайн унтаг, бөх унтаг. Одоохон бидний гарт орно гэж мэд. Чи сэмээрхэн очоод морийг нь эмээллээд ир! 

	Шарав — Одоо юу? 

	Тогмид — (Өндийж ламыг ажиглана). Унтаж байна. Лав унтжээ. Одоо яв! 

	Шарав — Сэрчихвэл яах билээ? 

	Тогмид — (аяархан)  Лам гуай, лам гуай, хүүе! (гэж нүүрэн дээгүүр нь өвсөөр хатгана. Бас хамарт нь сэрвэгэнүүлэх зэргээр маяглана. Лам ярваганаж нүүр амаа маажихаас өөр юу ч мэдэхгүй байна).

	Шарав — Одоо ч сайхан унтжээ.

	Тогмид — Хоёр хөлийг нь тушчихъя. Чи яваад морь аваад ир (Шарав явна).

	Тогмид — Аваад ирэв үү, номхон юм уу? 

	Шарав — Номхон мөртөө хөнгөн хөлтэй сайн морь байна шүү.

	Тогмид — Алив би үзье. (Үзэж) — Манай ахын морьтой мөн ч адилхан юм байна даа. Энэ лав ахын морь. Хоолноос нь авах уу? 

	Шарав — (Шүлсээ залгиж) Авалгүй яах вэ? Тун их өлсөж байна (Тогмид хүүдийтэй юмыг сэмхэн сугална... Лам сэрнэ).

	Лам — Ухай, айхавтар хулгайчийг. Аль тэр хоол! (Босох гээд чадсангүй).

	Тогмид — Бас авна байх аа. Лам Гуай, бид хоёр явлаа. Энэ морь чинь манай ахын морь байна. Ингэхээр дүү нь эзэн шүү дээ.

	Лам — (Босох гээд чадахгүй) Аль бушуу, энэ хөлийн тушааг тайл! 

	Тогмид — Үгүй бид зориуд тэгж уясан юм.

	Лам — Хүүхдүүд ээ! Энэ чинь тоглоом биш шүү. Та хоёр миний гараас гарахгүй гэж мэдээрэй. Аль Шарав аа! Тайлаад аль! 

	Шарав — Үгүй, чадахгүй! 

	Тогмид — За баяртай лам гуай! Та багшид бидний сургийг хэлж өгнө биз дээ. Хожим баяртай уулзъя.

	Лам — Задарсан хар малууд. Тайл! 

	Тогмид — Баяртай, лам гуай! (Хоёулаа сундлаад явна).

	Лам — Аль тэр морь, хоол! Та хоёрыг барьж аваад дөрвөн мөчийг чинь салгана даа.

	Тогмид — Тэгүүлэхээс ердөө ч буцахгүй (давхин одно).

	Лам — Элээ минь, халаг минь! Хайран морь, хайран хоол минь, одоо би яана аа! 

	(Хөшиг)



	




	ГУРАВДУГААР ҮЗЭГДЭЛ

	 

	(Задгай цагаан талд нэг гэр байна. Дарь авгай гэрийн гадна тарваганы арьс дэлгэн хатааж байна. Дэргэд нь ойрхон дөрвөн ишиг, нэг хурга тонгочин тоглож идээшлэн яваа харагдана.)

	Дарь — Хөөрхий, хөөрхий. Тэр таван амьтны эрхэлж байгааг дээ. Майлсаар майлсаар мал болж байгаа юм байх даа. (Ийш тийш харж) Өнөө муу өвгөн маань ирэх болоогүй л юм байх даа. Үгүй байз, тэр юу вэ? Манайхыг чиглээд ирлээ шүү. (Ажиглаж) Сундалсан хоёр хүн юм уу даа. Аа тийм байна. (Морин төвөргөөн ойртсоор Тогмид Шарав нар ирнэ.)

	Тогмид — Сайн байна уу, эгч ээ ? 

	Дарь — Үгүй, чи чинь Тогмид уу? 

	Тогмид — Тэгэлгүй яах вэ.

	Дарь — Үгүй ер, ингэж том болох гэж? За золгоё. Сайн байна уу? (тэврэн үнсэнэ).

	Тогмид — Энэ хүүхэд Шарав гэдэг юм. Бас өнчин хүүхэд. Намайг дагаж ирсэн юм.

	Дарь — Хөөрхий дөө, зайлуул (босож үнсэнэ). Үгүй, та хоёр чинь яаж ирэв ээ? 

	Тогмид — Оргож ирлээ, эгч минь. Арай чарай амьд мэнд дээрээ салъя гэж бодлоо.

	Дарь — Эгч нь дуулсаан, дуулсан! Ашгүй дээ. Хүүхдүүд минь, ингээд амьд яваад ирдэг чинь! 

	Тогмид — Ах хаачаа вэ? Бие нь сайн биз дээ? 

	Дарь — Сайн, сайн. Ан гөрөөгөө л хийж яваа биз дээ. За эгч нь цай чанаж, хоол хийж өгье. Гэрт ор. Та хоёрт хаанаас морь олддог билээ. Үгүй байз, энэ манай ганц морь шив дээ.

	Тогмид — Тийм байх аа, даан ч ахын морьтой адилхан байсан юм.

	Дарь — Үгүй хүү минь. Чи энэ морийг хаанаас олж аваав? Албан татвар гэж ахын чинь ганц унааг булааж аваад явчихсан юм.

	Тогмид — Жасын нярав лам унаж явахад нь таниад булааж авлаа.

	Дарь — Яасан сайн хүү вэ? Муу ахын чинь нас нь дээр гарчхаад, явган явж чадахгүй, тэгээд ан гөрөө нь бүтэлтэй болж чадахгүй болжээ.

	Тогмид — Аргагүй шүү дээ, зайлуул.

	Дарь — За гэртээ орцгооё.

	Тогмид — Эгч ээ, бид хоёр морио нэг янзалчхаад оръё. Бараг булааж унасан юм. Ил байлгах хэрэггүй. Бас бид хоёр их давхисан шүү. Ногоонд тавья. Мөн ч хол газар байна даа.

	Дарь — Хол байлгүй яах вэ. За тэгж үз, хүү минь. (Гэртээ орно).

	Тогмид — Шарав аа, энд бас сайхан аа! Ямар ч гэх юм бэ дээ, дотор уужуу, сэтгэл тэнэгэр.

	Шарав — Ай даа. Үгүй өнөө лам чинь хөөгөөд ирвэл яана аа? 

	Тогмид — Ахтайгаа зөвлөнө дөө. Тэгээд учраа олно. Ах минь бид хоёрт арга зааж өгөх байх.

	Шарав — Хөдөө тал нутаг, мал яасан сайхан юм бэ? 

	Тогмид — Малаа ч алд даа. Зайлуул ах минь таван ямаа, ганц хоньтой юм байх даа.

	Тогмид — Дөрвөн ишиг, нэг хурга бэлчилж байна.

	Шарав — Ах чинь намайг бас нэг хоолны сав нэмэгдлээ гээд илүү үзэхгүй байгаа даа. Тогмид минь! 

	Тогмид — Үгүй, миний ах тэгэх хүн биш! Чи ч хоолны сав биш шүү дээ. Чи ч ажилч хүүхэд байхгүй юу. Даан ч багшийн сэтгэлд л тоогддоггүй байсан болохоос биш. Манай ах чи бид хоёрт аж төрөхийн эрдмийг зааж өгнө. Ан агнахын эрдмийг ч зааж өгнө. Тэгээд л ер нь амьдрахын арга ухааныг зааж өгнө дөө. Гайгүй, Шарав минь баригдчихгүй л бол чи бид хоёр болно. Хэрвээ одоо дахиад баригдвал үхлээ гэсэн үг шүү.

	Шарав — Тийм ээ! За морио амьтны нүднээс далд энэ хойд хонхорт аваачаад аргамжчихъя.

	Шарав — Би яваад аргамжаад ирье.

	Тогмид — За тэг.

	(Шарав явна. Төмөрбат хоёр тарвага үүрэн нохойгоо дагуулсаар ирнэ).

	Төмөрбат — (Тогмидыг харж) Үгүй ер, зээ дүү минь айлчилж ирэх нь энэ үү? (Золгож үнсэнэ) За ашгүй амьд мэнд яваад ирсэн чинь яамай.

	Тогмид — Арай гэж амьд ирлээ дээ, ах минь! 

	Төмөрбат — Сайн эр байна. Болж болж.

	Тогмид — Бид хоёулаа ирсэн дээ. Нэг өнчин хүүхэд намайг дагаж оргосон юм.

	Төмөрбат — Хүнд хүний нэмрээс илүү юу байх вэ, ах чинь ердөө дараа үзэхгүй, хаачсан бэ, тэр чинь? 

	Тогмид — Морио аргамжаад тэр ирж явна.

	Төмөрбат — (инээж) Бүр айлчны ёсоор морьтой, унаатай ирээ юу? 

	Тогмид — Тэр морь таны морь билээ. Тэгээд бид булааж авсан юм. Гэрт орж байгаад, яаж авснаа ярья.

	Төмөрбат — Ахынхаа морийг уу? Үгүй чи түүнийг яаж олж ирэв ээ? 

	Тогмид — Их сонин аргаар авсан. Та сонсоод лав инээж сүйд болно байх (Шарав ирнэ).

	Төмөрбат — Их сайн байна. (Шаравыг харж) Золбоотой хүү байна. Нэр чинь хэн бэ? 

	Шарав — Шарав гэдэг.

	Төмөрбат — За аль вэ, ах нь үнсье.

	Дарь — (гарч ирнэ). Хүүхдүүд ээ, цай боллоо. Орж уу, аа ашгүй өвгөн ч ирчхэж.

	Төмөрбат — Ай хөө Дарь аа! Айлчин ирээд байна. Манай муу хатгуур гэрт баяр болох нь. Тэр хүүхдүүдэд чанаж өгөх махтай юу? 

	Дарь — Харин хүрэхгүй байх аа. Чи юмтай ирсэн үү? 

	Төмөрбат — Хоёр тарвагатай ирсэн.

	Дарь — Аа ашгүй, оруулаад ирээрэй, би өвчье. (Бүгд гэртээ орно. Гэтэл нохой нь учиргүй хуцаж, эцэж ядарсан морьтой нэг түшмэл ирнэ).

	Түшмэл — (Ширүүн дуугаар) Хай нохойгоо хорь! 

	Дарь — (Гарч ирээд) Бурхан минь ээ! Яадаг билээ. (Гэртээ орсноо бүгдээрээ гарч нохой хорино).

	Түшмэл — (Бууж) Урьд шөнөжин төөрөөд, улаачийн морь эцэж ядраад, явж байна. Танайд морь бий юу? 

	Төмөрбат — Байхгүй ноёнтон минь! 

	Тогмид — Дөрвөн хөлтэйгөөс энэ л байна. (Нохойгоо заана).

	Түшмэл — Тэгвэл хоол хий. Би баахан амарч байгаад явна.

	Төмөрбат — Тарваганы л мах байна шүү дээ.

	Түшмэл — Юу? Задарсан хар тархи. Чи энэ хоёр аймгийн хэрэг нийлэх гэж яваа түшмэдэд тарваганы мах чанаж өгнө гэнэ ээ хөө, хонь ал! 

	Дарь — Ноёнтон минь хургатай ганцхан хонь бий.

	Түшмэл — Хургатай байна уу, юутай байна, надад хамаагүй. Би өлсөж байна.

	Дарь — Хургалаад хэдхэн хонож байгаа юм шүү дээ, ноёнтон минь! 

	Түшмэл — Хамаагүй, түүнийгээ алаад ир! Миний морийг тавьж идээшлүүл! 

	Төмөрбат — За би яваад, морийг тань аргамжаад хонио алаад ирье дээ, ноёнтон минь! 

	Тогмид — Уржигдар чоно урчхаад, шархтай байгаа хонь шүү дээ. Та тийм мах зооглох гэж үү? 

	Түшмэл — Юу? Тийм мах хэн иддэг юм бэ? Бушуу яваад хонь олж ир! 

	Төмөрбат — (Тогмидод) — Дүү минь чи битгий нүдээ хялалзуулж, уураа багтруул, махыг нь идээд л яваг. Идэг, идэг, идсэн эрүү хувхайрч, идэгдсэн бут ногоордог юм. Чи харин тэвчээртэй л байгаарай. (Морины эмээл аваад явна.)

	Тогмид — За, за ах аа! (Шаравт) — Чи яваад морио сайн нуугаарай.

	Шарав — Тэнд нэг эрэг харагдана билээ. Тэнд нуучихъя.

	Тогмид — Тэг тэг.

	Дарь — Ноёнтон минь, гэрт орж морилох сон бол уу? 

	Түшмэл — Үгүй, гадаа дэвсгэр аваад ир! 

	Дарь — За (Дэвсгэр авчирч), Ноёнтон цай зооглох сон бол уу? 

	Түшмэл — Сүүтэй юм уу, хар юм уу? 

	Дарь — Бүгээн л цай даа.

	Түшмэл — Нэмж сайн сүлээд аваад ир! 

	Дарь — За (гээд явна).

	Түшмэл — (Тогмидын цай ууж байгааг харж) — Хээ цэс онгоц шиг ямар том аягатай хүүхэд вэ? 

	Тогмид — Миний аяга шиг онгоцонд малаа усалдаг бол ноёнтон сүргээр олон сон байх даа.

	Түшмэл — Хүүе хараач, их цэцэн үгтэй хүүхэд байх нь ээ.

	Тогмид — Би тэнэг биш ээ, ноёнтон минь.

	Түшмэл — За, за, ах зах хүний өөдөөс их үг хэлдэггүй юм.

	Тогмид — Аяганы хэрэгт таг болж байгаа юм. Аймгийн хэрэгт бол яг болно байгаа даа.

	Түшмэл — (Дуулаагүй болж, хоолойгоо засаж байтал Дарь цай авчирна). Сайхан цай байна. Үүнээс чинь жаахан ууж амаръя.

	Дарь — Зооглож айлд, ноёнтон минь! (Төмөрбат хонио алж авчирна).

	Төмөрбат — Ноёнд нэг хөл чанавал болох сон бол уу? 

	Түшмэл — Болно болно, харин тэгэхдээ хааг нь чанана шүү! 

	Төмөрбат — За! 

	Түшмэл — Халуун зун хонь алуулаад чоно шиг муухай юм болж байна даа.

	Тогмид — Идэх нь арай цэвэр, арьс нь бүтэн гарах юм даа.

	Түшмэл — (инээж) Тийм дээ. (Дахин үг ярихаасаа айсан бололтой дуугүй болно. Гэтэл хэдэн ишиг ирээд Түшмэлийн эмээлийн ганзагыг хэмлэж эхэлнэ). Хүүхээ эмээлийн ганзага ямаа идлээ, хөөгөөрэй! 

	Тогмид — Яах вэ яах вэ, ямаа идсэн ганзагыг сураар сэлбэж болно биз дээ, түшмэл гуай? 

	Түшмэл — Задарсан хар тархи, юу гэнэ ээ хөө чи! Чи ер нь хүрээнээс орголоо гэдэг өнөөх айхавтар хүүхэд мөн болох нь ээ.

	Тогмид — Юугаар нь та мөн гэж байгаа юм бэ? 

	Түшмэл — Үг хэлээр чинь, миний урьдаас хэн ч ингэж хэлдэггүй юм.

	Тогмид — Үг хэлгүй, хамар амгүй хэнийг та хаа үзсэн юм бэ? 

	Түшмэл — За дуугай бай! 

	Төмөрбат — (Ирж) Хоол боллоо, ноёнтон минь! Гэрт орж зооглоно уу? (Тогмид түшмэлийн эмээл дээр овоорч байгаа ишгийг хөөнө).

	Түшмэл — Тэгье. Орж идье. (Тогмидыг зааж). Энэ таны хүүхэд үү? 

	Төмөрбат — Биш ээ! 

	Түшмэл — Хүрээнээс оргож ирсэн биз! 

	Төмөрбат — Тийм гэнэ билээ.

	Түшмэл — Энэ чинь хоёул яваа биз? 

	Төмөрбат — Хоёулаа яваа! 

	Түшмэл — За энэ хоёр хүүхэд чинь нярав ламыг хүлж хаяад, морийг нь унаж зугтаасан нэг хэрэг, хурал хийдээс оргосон хоёр хэрэг, лам багш, бурхан шүтээнээ доромжилсон гурван хэрэг, түшмэл намайг дайрсан дөрвөн хэрэгт холбогдоно доо. Толгой байхгүй болох хүүхэд байгаа юм.

	Төмөрбат — Тэгээд ноёнтон минь яах вэ? 

	Түшмэл — Хоёул орж ярилцъя (гэрт орно. Тогмид Шарав хоёр ирнэ).

	Тогмид — Морио сайн нуув уу? 

	Шарав — Хэн ч олохгүй.

	Тогмид — Сайн байна.

	Шарав — Энэ түшмэл гайгүй байгаа даа. Би нэг л айгаад байна.

	Тогмид — Мөн байна гэж сэжиглэж байдаг шүү. Гэсэн ч аль хүүхдийг тэр гэх юм бэ? За Шарав минь, одоо хар болоод ахыгаа дагаад, арын гөрөөсийг аргал хоргол болтол нь намнаж сурна даа.

	Шарав — Ай даа, тэгнэ.

	Төмөрбат — (Гэрээс гарч) Хүүхдүүд ээ! Түшмэл гуайн морийг ойртуулаад ир! Тэгээд эмээллэчих! 

	Тогмид — За (явна).

	Түшмэл — Чи бас яваач! 

	Төмөрбат — (Ширүүнээр) Чи энд юу чагнаад байгаа юм бэ? 

	Шарав — Үгүй, би юу ч чагнаагүй (явна.)

	Түшмэл — Энэ хоёр хүүхэд, хүүхэд биш хэцүү чононууд шүү! Намайг хүн явуулж бариултал чи сайн хадгалж байх хэрэгтэй.

	Төмөрбат — За тэгье, ноёнтон минь.

	Түшмэл — Айхавтар ийм хэрэгтнүүдийг барьж хадгалж байсан явдалд чинь ноён сангаас зүгээр байхгүй гэдгийг битгий мартаарай! 

	Төмөрбат — Хишиг хүртэхэд сайхан байлгүй яах вэ. Та чухам хэдийгээр хүн явуулах бол? 

	Түшмэл — Юу удах вэ, би дөнгөж очоод л тахар мордуулна. Гурав хоногоос хэтрэхгүй.

	Төмөрбат — Над шиг ядуу хүнд түргэн тусмаа л сайн шүү дээ. Ноёнтон минь, эдний чинь идэж уух нь энэ тэр гээд хэцүү шүү дээ.

	Түшмэл — Бага идүүлэхгүй юу? 

	Төмөрбат — Сэжиг мэдвэл яана? 

	Түшмэл — За идсэн уусных нь төлбөрийг бас гаргаж өгч болно. (Шарав Тогмид хоёр морийг нь авчирна.)

	Тогмид — Морь бэлэн боллоо, ноёнтон минь! 

	Түшмэл — За намайг мордуулаад аль (Төмөрбат түшмэлийг мордуулж өгөх гэж байхад Тогмид түшмэлийг заан нохойгоо «туу» «туу» гэж турхирахад нохой давхин очиж хормойдно.)

	Төмөрбат — Хай задарсан хар гичий, эзэн ноёныгоо, түшмэл хүнийг таньдаггүй золиг уу! (зодно)

	Түшмэл — Яасан айхавтар нохой вэ? Одоохон ал! 

	Төмөрбат — За одоохон алчихъя, түшмэл гуай! 

	Тогмид — Хүүе та нохой алуулж, бас идэх нь үү? 

	Түшмэл — Юу гэнэ ээ хөө? (мордож хөөн цохих гэнэ).

	Тогмид — (Урдаас нь морийг нь үргээж) Морьтой явган хоёр хүн зодолдоход хэцүү дээ. Хэн нь хэнийгээ дийлдэг бол? 

	Түшмэл — (Тогмидыг цохиж чадсангүй.)  Чи хөө наашаа яваад ир! 

	Тогмид — Хулчийгаагүй бол өөрөө яваад ир! 

	Төмөрбат — (Түшмэлд) Энэ задарсан малтай ингэж байгаад яах юм бэ? Ноёнтон минь, биеэ дэмий алжаахын нэмэр. Сүүлд тэртэй тэргүй таны гарт орно шүү дээ.

	Түшмэл — Тийм ээ, за чи миний хэлснийг сайн санаж байгаарай? Хэрэв осолдвол наад хар толгойтой чинь холбоотой шүү.

	Төмөрбат — За, за ноёнтон минь! Би түүнийг мартаж яаж болох вэ (түшмэл явна.)

	Тогмид — (Хойноос нь) Еэ, еэ, бөө бөө (гэж дооглоно.)

	Төмөрбат — За дүү минь! Чи өөрийгөө болоод ахыгаа ч хөөдөх шахлаа шүү. Та хоёрыг энэ түшмэл таньчихсан юм болохоор чамайг ингэж маяглаад байхад чинь би дотроо дуртай л байлаа. За одоо бид энд байж яасан ч болохгүй. Хоёр гуравхан хоногийн дотор та хоёрыг барих гэж тахар ирнэ. Ингэхлээр хэдүүл хатгуур гэрээ ганц үхэртээ ачаад, холын хол их ай хөвчид очиж нутаглая.

	Тэнд ан гөрөө их. Амьдрал ч дээр болно. Би та хоёрт аж төрөхийн арга ухааныг зааж өгнө. За одоо ингээд хөдөлье. Газар хол, албаны тахар өдөр шөнөгүй мөрдөж мэднэ. Хэнд ч мэдэгдэхгүй, ор мөр, сураг бараагүй алга болох хэрэгтэй. (Гэрлийн өнгө хувирсанд оршилд байсан хэвээр өвгөн Тогмид ихээр инээн сууж байна.)

	Тогмид — За, би бага насаа ингэж өнгөрүүлсэн юм даа. Бидний үед хүүхдүүд ингэж амьдарч байсан юм. Тэгээд би авга ахтайгаа хамт явж, их ойн дунд буучхаад тэдний мөрдлөгөөс арай гэж салж билээ. Тэгээд Шарав бид хоёр сүүл сүүлдээ Сүхбаатарын партизан цэрэгт ороод, гадаад дотоодын дайснуудтай тулалдаж, эх орноо харийн түрэмгийлэгчдээс аварсан юм.

	Одоогийн хүүхдүүд та нар бидний тэр хэцүү харгислал зовлонг нүдэндээ ч үзээгүй, сайхан үеийн баясгалантай үрс юм. Одоо мань Шарав сангийн аж ахуйд тэргүүний малчин болоод, одон медаль гэдэг энгэр дүүрэн, олон сайхан үр ач нар нь та нарын дунд ч байж магадгүй.

	Би ч бас олон хүүхэдтэй. Миний хүүгийн хүүхдүүд ач нар, бас зөндөө багачууд бий. Тэд нэгдүгээр, хоёрдугаар, гуравдугаар, дөрөвдүгээр ангид суралцдаг юм. Манай хүүхдүүд бүгдээрээ онц сурдаг. Магадгүй заримыг нь та нар таних ч байж мэднэ.

	За хайрт багачууд та нартаа сурлагын их амжилт хүсье. Ах нь сүүлд бас нэг сонин юм ярьж өгөмз. Баяртай! 

	(Хөшиг. Төгсөв)


1981 оны хэвлэл “Алиа Тогмид” номын Оршил

ОРШИЛД ӨГҮҮЛЭХ НЬ

	 

	Жүжиг бол харанхуйгаас харж «уншдаг» ер бусын гайхамшигтай «Гэрэлт ном» юм. Энэ «Номын» ертөнцөд хүн бичиг үсэг сураагүй байх үеэсээ эхлэн аялдаг. Бичиг эрдэм сурсан хойноо ч тэрхүү гайхамшигт номоос салж чаддаггүй.

	Аливаа номыг уншихад зориулдаг бол жүжгийг нэг талаас жүжигчдийн амьдруулан тоглоход, нөгөө талаас үзэгчдийн харж, сонсоход зориулан бичдэг байна. Гэвч жүжгийг роман туужийн адил уншиж болно.

	«Алиа Тогмид» хэмээх энэ эмхэтгэлд багтаасан БНМАУ-ын төрийн шагналт зохиолч Ч. Ойдовын жүжгүүдийг пионер сурагчдын хичээлээс гадуурх уншлагад зориулан бэлтгэлээ.

	Ахмад зохиолч Ч. Ойдов бол олон сайхан жүжиг, кино бичсэн, манай нэрт зохиолч байв. Ялангуяа өсвөр үеийнхэнд зориулж, ардын аман зохиол ашиглаж хүүхдийн болон хүүхэлдэйн нэлээд жүжиг бичсэн нь үзэгчдийн талархал хүлээсээр байгаа юм. Тэдгээрээс энэ эмхэтгэлд «Төрсөн өдөр», «Зам», «Алиа Тогмид!, «Хэн хэцүү ухаантай вэ?» «Аргат бяцхан баатар» жүжгийг орууллаа.

	Уг жүжгүүдийг (хэдийгээр уншихад зориуллаа гэсэн боловч) сургуулийн болон пионерын ордны драмын дугуйлангийн хичээл сургуулилтад ашиглаж болохыг зөвлөе! Ер багаасаа жүжиглэж сурах нь авьяас билгээ нээгдүүлэхээс гадна жүжгийн ертөнцөөр амьдралын утга учиртай танилцах, хэл яриагаа хөгжүүлэх, эцэст урлагт үнэнхүү дур сонирхолтой болох олон ач тустай юм.

	9000 хувь хэвлэв. 

	Цаасны хэмжээ 84х 108 1/32 

